
Eyrún Ísfold Gísladóttir, talmeinafræðingur. Sjá Talfræðinginn, haust 2001.

Tákn með tali í víðara samhengi

Traustur grunnur – fleiri hugmyndir

Forsaga

Fyrstu kynni mín af tjáningarmátanum táknum með tali (TMT) voru haustið 1976 þegar ég kom til starfa sem kennari við Stensagerskolen í Árósum, samhliða námi í sérkennslu- og talmeinafræðum. Stensagerskolen er sérskóli fyrir fatlaða nemendur. Ég var svo lánsöm að starfa við hlið Lars Nygård, annars tveggja frumkvöðla í notkun TMT, og læra hvernig beita má aðferðinni. Hann hafði þá um skeið unnið að þróun TMT í samstarfi við Marianne Bjerregaard talmeinafræðing. Þau héldu fjölda námskeiða í Danmörku og á hinum Norðurlöndunum, m.a. hér á landi árið 1982. 

Reynslan í Stensagerskolen sannfærði mig um að þessa aðferð yrði að innleiða á Íslandi eins fljótt og kostur væri og ég hét því að hefjast handa strax og heim kæmi að loknu námi. Haustið 1980 hóf ég störf sem talkennari við Öskjuhlíðarskóla með sérstaka áherslu á notkun TMT. Síðan þá hafa ýmsar stofnanir og fagaðilar staðið fyrir námskeiðum fyrir fjölskyldur og fagfólk og er notkun TMT nú mjög útbreidd.

Með hliðsjón af nýjum kenningum og aukinni reynslu í starfi hef ég gert mér far um að þróa notkun TMT með áherslu á samþættingu tákna, talmáls og texta. Með því móti fær barnið breiðari braut en ella til að ferðast á í átt að settu marki, þ.e. að ná sem bestum tökum á máli, tali og boðskiptum. Í þessari grein mun ég fjalla um nokkur atriði sem ég tel að geti stutt fagfólk og foreldra við að nýta sér TMT á árangursríkan hátt. 

TMT í hnotskurn

Áður en lengra er haldið er rétt að bregða upp mynd af TMT, sjá mynd 1. Í stóra 

Mynd 1. Tákn með tali í hnotskurn - hugmyndafræði og útfærsla

hringnum eru atriði sem lögð eru til grundvallar. Í hringjunum utan með er skýrt lið fyrir lið í hverju notkun TMT felst og af hverju TMT reynist vera svo auðveldur og árangursríkur tjáningarmáti sem raun ber vitni. 

Ætíð er stefnt að því að einstaklingar nái sem mestri leikni í notkun talmáls. Ekki er þó við því að búast að allir einstaklingar sem nýta sér TMT nái svo góðum tökum á málhljóðum og myndun setninga að þeir geti tjáð sig í töluðu máli svo aðrir skilji án stuðnings tákna. Ávinningur af notkun TMT er eftir sem áður mikill fyrir þessa einstaklinga þar sem tækifæri þeirra til innihaldsríkra boðskipta aukast til muna. 

Það hefur stundum verið foreldrum áhyggjuefni að notkun tákna geti orðið að ávana sem dragi úr möguleikum barnsins til að ná lengra í að tileinka sér talmálið. Reynslan hér á landi sem annars staðar sýnir ótvírætt að ekkert er að óttast í þessum efnum. Börnin hætta sjálfkrafa að nota táknin þegar þau hafa ekki lengur þörf fyrir þau. Tákn geta þó áfram komið sér vel, t.d. þegar barnið lærir ný eða framandi orð eða tekst á við myndun flóknari setninga.

Notkun TMT í umhverfi barnsins; heima, í skóla og annars staðar þar sem barnið dvelur, er lykilatriði. Varla þarf að taka fram að vart er árangurs að vænta nema allir sem umgangast barnið leggi sig fram um að læra og nota þau tákn sem barnið hefur tileinkað sér. Samvinna viðkomandi aðila þarf því að vera mikil og vel samhæfð. 

TMT og tenging við ritað mál

Ég varð þess fljótlega áskynja að ritaður texti og lestur orðmynda hefur örvandi áhrif á tileinkun talmáls. Af þeim sökum hef ég notað hvert tækifæri sem gefst til að samþætta TMT og vinnu með texta. Í bæklingi sem ég ritaði á sínum tíma um notkun TMT (Eyrún Gísladóttir 1985) eru gefin dæmi um vinnubrögð þar að lútandi. Lögð er áhersla á heildir, þ.e. að nemendur nái heildrænni merkingu textans, en læri jafnframt að „lesa“ algengar orðmyndir. Ætíð er tekið mið af taltakti í útfærslu táknanna til að laða fram aukinn skýrleika í tali og jafnframt settir áberandi deplar undir atkvæði orða í sama tilgangi, sem sjónræn áminning.

Þessar hugmyndir hafa fyllilega staðist tímans tönn og tengjast vel nýjustu hugmyndum um eflingu málþroska barna með því að gera þau almennt betur meðvituð um tengsl talmáls og ritmáls, m.a. með því að gera ritmálið sýnilegt í umhverfinu og gefa þeim tækifæri til að leika sér með málið á ýmsa vegu, bæði sjónrænt og heyrnrænt. Með þessu móti verða börnin meðvitaðri um uppbyggingu og eiginleika málsins og fá smátt og smátt tilfinningu fyrir reglum sem gilda um notkun þess.

Tákn og texti sem „verkfæri“ málsins

Síðustu árin hefur Félag áhugafólks um Downs-heilkenni staðið fyrir fræðslu og samstarfi við foreldra og fagfólk um málþjálfunarkerfi Iréne Johansson, prófessors við Háskólann í Karlstad í Svíþjóð. Gengið er út frá þéttri samvinnu (neti) fjölskyldu og fagfólks um mat, markmiðssetningu og málþjálfun barnsins. Iréne hefur gert rannsóknir sem sýna ótvírætt fram á að notkun tákna með tali hefur mjög örvandi áhrif á málþroska barna með Downs-heilkenni, bæði hvað varðar skilning og tjáningu. Hún mælir eindregið með notkun TMT strax á fyrsta aldursári, og telur heppilegt að byrja þegar barnið er um átta mánaða (Þórhildur Ída Þórarinsdóttir 1999). 

Iréne bendir á að rannsóknir á táknmálsnotkun barna með Downs-heilkenni víða um heim hafi sýnt fram á margs konar hagnýtt gildi fyrir þroska barnsins og að táknmálsnotkunin hafi flýtt talþroska barnanna miðað við önnur börn með Downs-heilkenni sem ekki hafi lært tákn. Athuganir sýni því að notkun tákna hafi jákvæð áhrif á málþroskann almennt og stytti jafnframt „leiðina til talmálsins“ (Johansson 2000:72–73). 

Í málþjálfunarefni Iréne er lögð áhersla á ritmál. Hún (Johansson 2000:76) heldur fram að „sérhvert barn sem lærir að bera kennsl á töluð orð ætti að vera nægilega gáfað til að bera kennsl á rituð orð“. Hún bendir jafnframt á að skrifuð orð séu ekki síður áhrifarík sem „sjónræn hjálpartæki“ í málþjálfun en tákn. Í máli hennar (Johansson 2000:71–72) kemur einnig fram „að skrift virðist jafnvel vera einfaldara verkfæri málsins en tal“. Töluð orð koma og fara fljótt en skriftin er hins vegar sýnileg og hverfur ekki. 

Enda þótt framangreint hafi sérstaka tilvísun til barna með Downs-heilkenni er ekki ástæða til að ætla annað en önnur börn með umtalsverða mál- og talerfiðleika, ekki síst börn sem eiga erfitt með heyrnræna úrvinnslu, geti notið góðs af sambærilegum áherslum í málþjálfun. 

Að byggja upp orðaforða á skipulegan hátt

Ef málþjálfun á að bera tilætlaðan árangur er nauðsynlegt að hafa sem nákvæmasta yfirsýn yfir málþroska viðkomandi einstaklings, bæði á sviði skilnings og tjáningar. Meðal annars þarf að meta orðaforða, mynstur í myndun setninga og tileiknun málhljóða (framburð) til að tryggja markvissa innlögn nýrra hugtaka og viðeigandi þjálfun í myndun setninga og hljóða. 

Til dæmis skiptir miklu máli að svokölluð orðabók barnsins gefi ekki aðeins yfirsýn yfir tákn sem barnið hefur tileinkað sér heldur endurspegli jafnframt orðaforða barnsins með tilliti til hagnýtrar notkunar málsins. Ég ákvað á sínum tíma að þróa skipulag sem væri einfalt og auðvelt í útfærslu. Niðurstaðan varð sú að flokka táknin samkvæmt orðflokkum og nota liti til að auðkenna hvern flokk. Ég ákvað að taka mið af litum sem notaðir eru í Bliss-kerfinu: Persónur og fornöfn eru á bláum bakgrunni, nafnorð á gulum, sagnorð á rauðum, lýsingarorð á grænum og smáorð o.fl. á hvítum. 

Gæta þarf vægis í innlögn nýrra tákna með hliðsjón af orðflokkum. Sérstaklega ber að forðast einhliða áherslu á innlögn nafnorða, sem gerir orðaforða barnsins einhæfari en efni standa til. Vægi milli orðflokka býður upp á auðugri orðnotkun og möguleika á margbreytilegri tjáningu, m.a. um daglegar athafnir, einkenni hluta og dýra og tilfinningar og líðan. 

Mynd 2 er ætlað að undirstrika mikilvægi þess að gætt sé vægis í uppbyggingu orðaforða (vali tákna) og eru litirnir sem rætt var um hér að framan notaðir til að auðkenna orðflokka (ekki unnt að sjá hér). Líkaninu er einnig ætlað að gera foreldra og fagfólk meðvitað um þörf barnsins fyrir málnotkun í daglegum aðstæðum, þ.e. nánasta umhverfi, og mikilvægi þess að börnin fái jafnframt tækifæri til að tjá sig um ýmislegt úti í samfélaginu, t.d. það sem áhuga vekur hjá jafnöldrum hverju sinni, merka viðburði o.fl. 

Mynd 2. Val tákna og vægi í orðaforða – þarfir barnsins og umhverfi

Áherslur í málþjálfun þurfa ætíð að endurspegla þarfir barnsins hverju sinni og samspil þess við umhverfið.

Mæling á orðaforða og setningagerð

Mér finnst ástæða til að greina frá málþroskaprófinu Orðaskil (Elín Þöll Þórðardóttir 1998) í tengslum við yfirveguð vinnubrögð í málþjálfun. Um er að ræða ítarlegan gátlista orða og setninga sem foreldrar fá í hendur. Prófinu er ætlað að mæla orðaforða barnanna svo og vald þeirra á beygingarkerfi og setningagerð málsins. Orðflokkar eru hafðir til hliðsjónar við mat á orðaforða barnsins. Auk þess að vera upplagt tæki fyrir foreldra og fagfólk til að meta sameiginlega stöðu barnsins í málþroska er ekki síður ávinningur af notkun Orðaskila sem sameiginlegs útgangspunktar þegar valdar eru áherslur. Mér hefur þótt afar gagnlegt að nota Orðaskil í vinnu með foreldrum og fagfólki, ekki síst við upphaf málþjálfunar barna sem nýta sér TMT. 

Myndun setninga með stuðningi TMT, taktbrettis og atkvæðadepla

Mér hefur reynst svokallað taktbretti, sjá mynd 3, afar gott tæki til að styðja nemendur mína í að öðlast tilfinningu fyrir taltakti og ná fram meiri skýrleika í tali. Taktbretti er búið til úr aflangri viðarplötu sem skipt er í 4–5 handarbreið hólf. Hólfin eru afmörkuð með mjóum listum. Barnið notar ríkjandi hönd og leggur lófann einu sinni í hvert hólf fyrir hvert atkvæði. Það er upplagt að láta barnið draga eða velja mynd og segja frá því sem er á myndinni með táknum og tali. Því næst er myndin lögð vinstra megin við taktbrettið (lestrarátt) og barnið æfir sig í að segja frá myndinni með stuðningi af taktbrettinu. 

Mynd 3. Taktbretti

[image: image3.wmf]Nánasta umhverfi

   Barnið

 Fólk

og

fornöfn

   Athafnir

Samtengingar,

staðarhugtök,

spurnarorð o.fl.

  Lýsingarorð

Nafnorð

Samfélag



Þegar æfðar eru setningar á þennan hátt er hvert orð táknað, einnig samtengingar og önnur smáorð. Dæmi: Maðurinn er að mála. Konan er að lesa. Það hjálpar börnunum að gera sér grein fyrir viðkomandi setningamynstri. Það er eins og taktbrettið gefi barninu til kynna að nota eigi samfellt mál en ekki stök orð og þau leitast við að fylla í hólfin. Segja má að hólfin virki sem sjónræn hvatning til að segja frá í setningum. 

Lengra komnir nemendur geta þjálfað myndun setninga og frásögn með aðstoð tákna og atkvæðadepla, sbr. mynd 4. Atkvæðadeplarnir standa fyrir atkvæði og undirstrika taltakt. Gott er að hafa hverja línu í mismunandi lit. 

Mynd 4. Atkvæðadeplar 


Markmiðið er að nemendur öðlist tilfinningu fyrir upphafi frásagnar og endi og að frásögn felst í röð setninga. Með þessu móti sjá þau frásögn verða til. Lykilatriði í frásagnarferlinu eru undirstrikuð með notkun TMT, t.d. leiðbeiningar um atburðarás. Dæmi: Fyrst.., svo..., síðan..., að lokum... Nemendur fyllast gjarnan kappi og leggja sig fram um að segja ítarlega frá til að ná sem flestum línum. 

TMT og fyrstu setningarnar

Ég byrja gjarnan á að þjálfa börn í að tengja saman stök orð með því að kenna þeim að nota samtenginguna og. Í fyrstu læra þau táknið og síðar orðmyndina. Þau eru yfirleitt fljót að skilja hvað við er átt og finnst mjög gaman að tengja saman tvö eða fleiri tákn/orð, t.d. mamma og pabbi, afi og amma. Í fyrstu er upplagt að nota ljósmyndir úr fjölskyldualbúminu. 

Í dæminu hér að neðan, sbr. mynd 5, er sýnt hvernig nýta má taktbretti til að þjálfa börn í að tengja saman orð með samtengingunni og. Þau tákna orðið og lesa jafnframt orðmyndina. 

Mynd 5. Dæmi um tengingu stakra orða með „og“


Unnt er að nota hluti, myndir eða táknmyndir til uppfyllingar í auðu hólfin. 

Orðmyndir og setningar 

Tilvalið er að tengja þjálfun í myndun setninga við lestur orðmynda. Ég skrifa þá orðin á spjöld ásamt atkvæðamerkingum og legg efst í hólfin á taktbrettinu, eða á borð fyrir framan barnið. Til að byrja með nota ég viðeigandi myndir og/eða táknmyndir með texta (orðmynd). Í byrjun læt ég barnið yfirleitt tákna setninguna samhliða tali en því næst „lesa“ með aðstoð taktbrettis. 

Það gefur einnig góða raun að nota taktbretti við þjálfun ákveðinna setningagerða, þar sem skipt er út einu orði í senn. Dæmi, sbr. mynd 6: Hér er bíll. Hér er hús. Kisa borðar mat. Músin borðar mat. Stelpan á peysu. Stelpan á úlpu. 

Mynd 6. Þjálfun í myndun setninga með stuðningi af orðmyndum


Setningin verður áþreifanleg og börnin sjá hvað þau eru dugleg.
Þjálfun málhljóða með stuðningi fingrastafrófs heyrnarlausra

Hugmyndin um notkun fingrastafrófs heyrnarlausra við málþjálfun heyrandi barna er komin úr smiðju Iréne Johansson (sbr. leiðsögn á netfundum 1999–2000). Tákn úr fingrastafrófi heyrnarlausra hafa gefist vel til að auðvelda nemendum að greina og mynda málhljóð. Táknin virka sem sjónrænn stuðningur. Þetta hentar ekki síst börnum sem búa við vanda á sviði heyrnrænnar úrvinnslu. Þá hefur gefist vel að nota hljóðstöðumyndir (Jón Júlíus Þorsteinsson 1983) samhliða fingrastafrófinu til þess að barnið „sjái“ jafnframt hljóðið á mynd og átti sig betur á myndunarstað. 

Ég hef einnig prófað mig áfram með að tengja saman fingrastafrófið og TMT á þann hátt að fingratáknið fyrir hljóðið sem verið er að æfa, t.d. /a/, er myndað samhliða því að hljóðið er ýkt og dregið á langinn. Fingratáknið er því næst látið renna inn í táknið sem um ræðir, t.d. /a/(pi (api) um leið og framburði orðsins er haldið áfram. Vel gefst að nota dýrahljóð þegar málhljóð eru þjálfuð markvisst á þennan hátt. Með þessu móti þjálfast börnin jafnframt í að greina fyrsta hljóð í orði sem er afar mikilvægur þáttur í eflingu hljóðkerfisvitundar. Á sama hátt má vinna með síðasta hljóð í orði o.s.frv. Fingratáknin kalla fram viðeigandi hljóð hjá barninu og eru því einskonar sjónrænn vegvísir í greiningu og myndun málhljóða. 

TMT – ávinningur fyrir öll börn

Skólafélagar barna sem nota TMT hafa gjarnan sýnt mikinn áhuga á að læra táknin. Það hefur einnig sýnt sig að notkun tákna samhliða tali getur stutt fjölmarga nemendur á ýmsan hátt, m.a. við að:

· skilja hugtök, t.d. forsetningar

· telja upp í réttri röð, t.d. mánaðarheiti

· læra og kalla fram texta (kvæði og söngvar)

· bera skýrar fram löng og/eða erfið orð.

Þetta má óspart nýta í starfi leikskóla og grunnskóla. Má því segja að um sameiginlega hagsmuni sé að ræða og um leið brúarsmíð á milli þeirra barna sem þurfa nauðsynlega á notkun TMT að halda í daglegum boðskiptum og hinna sem geta notið góðs af. 

Að lokum 

Það er um að gera að nýta TMT á eins fjölbreyttan máta og kostur er. Það er afar auðvelt að nota TMT og oftar en ekki ber aðferðin fljótt árangur. Enginn þarf að vera hræddur um að kunna ekki nógu mörg tákn. Táknum má fletta upp í þar til gerðri orðabók þegar á þarf að halda (Björk Alfreðsdóttir og Sigrún Grendal 1998). Þannig lærast táknin smátt og smátt. Auk þess má alltaf bjarga sér með því að nota látbragð og náttúruleg tákn, enda er það uppistaðan í notkun TMT. Síðast en ekki síst er sjálfsagt að búa til tákn þegar ekki finnst tákn sem leitað er eftir. Það er eftir sem áður mikilvægt fyrir foreldra og fagfólk að sækja námskeið í notkun TMT til að öðlast meira öryggi og fá nánari leiðsögn um notkun. Gangi ykkur vel. 

